
Ўзбекистон Республикаси номидан 
Ҳ У К М 

 
2024 йил 10 декабрь куни жиноят ишлари бўйича Қамаши туман 

судининг биносида, очиқ суд мажлисида, шу суднинг раиси А.Ўраловнинг 
раислигида, судья ёрдамчиси М.Мирзаев ва Ж.Тошпўлатовларнинг 
котиблигида, тарафлардан давлат айбловчиси Қамаши туман прокурори 
ёрдамчиси Р.Абдувалиев, судланувчи Ш.Муминов ва унинг ҳимоячиси-
адвокат А.Расулов, жабрланувчи Қ.Равшанов, Р.Рамазонов ва 
Ч.Остоновларнинг иштирокида,  

Ўзбекистон Республикаси ЖКнинг 167-моддаси 2-қисми  
“б,г” бандлари ва 209-моддаси 2-қисми “а” банди билан айбланган: 

14.05.1983 йилда Шаҳрисабз туманида туғилган, миллати 
ўзбек, Ўзбекистон фуқароси, маълумоти олий, депутат эмас, 
партияга аъзо эмас, муқаддам судланмаган, оилали 4 нафар 
фарзанди бор, вақтинчалик ишсиз, Шаҳрисабз шаҳар 
“Зиёкор” МФЙ, Арчзор кўчаси 132-уйда яшайди, унга 
нисбатан 09.09.2024 йилда “Тилхат” тарзидаги эҳтиёт 
чораси қўлланилган, айблов хулосаси нусхасини 2024 йил 
06 ноябрь куни олган Муминов Шуҳрат Юсупович (Muminov 
Shuuhrat Yusupovich)га оид 1-1810-2401/179-сонли жиноят 
ишини кўриб чиқди. 

Суд, судланувчи, жабрланувчилар ва гувоҳларнинг 
кўрсатувларини тинглаб, иш бўйича тўпланган далилларни текшириб, 
баҳолаб ва тарафларнинг музокара нутқларини муҳокама қилиб, 
қуйидагиларни 

 
А Н И Қ Л А Д И: 

 
Муминов Шуҳрат Юсупович, 2021 йил 22 мартдан 2024 йил  

30 майга қадар Мажбурий ижро бюроси Қамаши туман бўлими бошлиғи 
ўринбосари лавозимида ишлаб келиб, мансаб мавқеини суиистеъмол 
қилган ҳолда, ғаразгўйлик ёки бошқа манфаатларни кўзлаб, ЖИБ 
Қамаши туман судининг 24.03.2023 йилги ҳукми билан фуқаро 
Рамазонов Раим Мавқи ўғлига 6.000,000 сўм гаров пулини Қашқадарё 
вилоят ИИБ депозит ҳисоб рақамидан қайтариш тўғрисидаги ижро 
ишини 19.04.2023 йилда иш юритувига олиб, 10.05.2023 йилда ушбу 
6.000,000 сўм гаров пулини Қашқадарё вилоят ИИБ депозит ҳисоб 
рақамидан МИБ Қамаши туман бўлимининг “Мунис” ҳисоб рақамига 
ўтказиб, Микрокредитбанк АТБ Қамаши филиалидан фуқаро 
Р.Рамазоновнинг номига 9860130124777777 рақамли банк пластик 
картаси очтириб, 6 000 000 сўм гаров пулларини 18.01.2024 йилда ушбу 
9860130124777777 рақамли банк пластик картасига ташлаб, банк 
пластик картасини фуқаро Р.Рамазоновга бермасдан ўз эҳтиёжлари учун 
ишлатиб юборган бўлса-да 22.01.2024 йилда ижро ишини Ўзбекистон 

Республикасининг “Суд ҳужжатлари ва бошқа орган ҳужжатларини ижро 
этиш тўғрисида”ги қонунининг 41-моддасига асосан тамомлаш 
тўғрисида қарор қабул қилиб, қарорда ижро иши амалда ижро 
этилганлиги тўғрисида сохта ёзувлар киритган. 

Шунингдек, Ш.Муминов ўзининг жиноий ҳаракатларини давом 
эттириб, ЖИБ Қамаши туман судининг 24.03.2023 йилги ҳукми билан 
фуқаро Останов Чори Уразовичга 6.000,000 сўм "гаров" пулини 
Қашқадарё вилоят ИИБ депозит ҳисоб рақамидан қайтариш тўғрисидаги 
ижро ишини 19.04.2023 йилда иш юритувига олиб, 10.05.2023 йилда 
ушбу 6.000,000 сўм "гаров" пулини Қашқадарё вилоят ИИБ депозит ҳисоб 
рақамидан МИБ Қамаши туман бўлимининг “Мунис” ҳисоб рақамига 
ўтказиб, "Микрокредитбанк" АТБ Қамаши филиалидан фуқаро 
Ч.Остановнинг номига 6262920082825323 рақамли банк пластик картаси 
очтириб, 6.000,000 сўм "гаров" пулларини 19.04.2024 йилда ушбу 
6262920082825323 рақамли банк пластик картасига ташлаб, банк 
пластик картасини фуқаро Ч.Остоновга бермасдан ўз эҳтиёжлари учун 
ишлатиб юборган бўлса-да ижро ишини пул маблағлари банк пластик 
картасига тушишидан бир кун аввал яъни 18.04.2024 йилда Ўзбекистон 
Республикасининг “Суд ҳужжатлари ва бошқа орган ҳужжатларини ижро 
этиш тўғрисида”ги қонунининг 41-моддасига асосан тамомлаш 
тўғрисида қарор қабул қилиб, қарорда ижро иши амалда ижро 
этилганлиги тўғрисида сохта ёзувлар киритиб, Ш.Муминов ўзининг 
давомли ҳаракатлари билан жами 12.000,000 сўм пул маблағларини 
гаров қўювчига қайтармасдан, ўз шахсий эҳтиёжлари учун ишлатиб 
юбориб, ўзлаштириш йўли билан талон-торож қилган.  

Шунингдек Ш.Муминов ўзининг жиноий ҳаракатларини давом 
эттириб, 09.03.2022 йилда иш юритувига ЖИБ Қарши шаҳар судининг 
28.02.2022 йилдаги ҳукми билан фуқаро Равшанов Қузимурод 
Чориевичдан давлат фойдасига БҲМнинг 100 баравари яъни  
24.500,000 сўм миқдорда жарима ундириш ҳақидаги ижро иши келиб 
тушганлигидан ўзининг шахсий мақсадларни амалга оширишда 
фойдаланиб, ижро ҳаракатлари давомида фуқаро Қ.Равшановнинг 
нафақасидан 2023 йилнинг сентябрь, октябрь, декабрь ойида  
281.160 сўмдан, 2023 йил декабрь ва 2024 январь ойида  300.960 сўмдан, 
2024 йилнинг март ойида икки маротаба 279.40 сўмдан жами  
2.004,300 сўм ушлаб қолинган бўлса-да, 26.03.2024 йилда чақирувига 
биноан қабулига келган фуқаро Қ.Равшановдан 2 дона 
8600061008974528 ҳамда 5614682025305055 рақамли банк пластик 
карталарини олиб қўйиб, 8600061008974528 рақамли банк пластик 
картасига 28.03.2024 йилда тушган 490.196 сўм, 30.04.2024 йилда тушган 
352.941 сўм, 06.05.2024 йилда тушган 1.000,000 сўм, 5614682025305055 
рақамли банк пластик картасига 02.04.2024 йилда тушган 627.210 сўм ва 
02.05.2024 йилда тушган 654.480 сўм пул маблағларини, шунингдек унга 

28.03.2024 йилда Қ.Равшановнинг куёви И.Тохиров томонидан берилган 
нақд шаклдаги 3.000.000 сўм, ҳамда 30.05.2024 йилда Қ.Равшановнинг 
ўзи томонидан берилган 5.250,000 сўм жами 11.374,827 сўм пул 
маблағларини МИБ Қамаши туман бўлимининг ҳисоб рақамига кирим 
қилмасдан, ўз шахсий эҳтиёжлари учун ишлатиб юбориб, ихтиёрида 
бўлган бюджет маблағларини ўзлаштириш йўли билан талон-торож 
қилган.  

Бироқ, Ш.Муминов ўзлаштирган пул маблағлари юзасидан жиноий 
жавобгарликдан қутулиб қолиш мақсадида 30.05.2024 йилда ЖИБ 
Қамаши туман судига тақдимнома киритиб, тақдимномада фуқаро 
Қ.Равшанов жиноий жариманинг 12.500,000 сўм қисмини МИБ Қамаши 
туман бўлимига тўлаганлиги тўғрисида сохта ёзувларни акс эттириб, 
жарима жазосининг қолган 12.000,000 сўм қисмини тўламаганлиги 
сабабли ушбу жазони бошқа турдаги жазога алмаштирилиши 
лозимлигини кўрсатиб, ЖИБ Қамаши туман судининг 30.05.2024 йилдаги 
ажрими билан фуқаро Қ.Равшановнинг қолган 12.000,000 сўм жарима 
жазоси 2 ой 9 кун озодликни чеклаш жазосига алмаштиришга эришган. 

Судланувчи Ш.Муминов суд мажлисида, айбига иқрорлик 
билдирмасдан, МИБ Қамаши туман бўлимида бўлим бошлиғи ўринбосари 
сифатида 2021 йил 22 мартдан 2024 йил 30 майга қадар ишлаганлигини, 
бўлим бошлиғи ўринбосари сифатидаги хизмат вазифаларига иш 
юритувида бўлган ижро ҳужжатларнинг ижросини таъминлаш, иш 
юритувимдаги ижро ишлари бўйича қонуний қарорлар қабул қилиш, 
ходимларнинг кунлик назорати, бўлим бошлиғи бўлмаган пайтларда 
бўлимда ишларни ташкил қилиш кабилар кирганлигини, ЖИБ Қамаши 
туман судининг 17.04.2023 йилдаги ижро варақасига асосан Қашқадарё 
вилоят ИИБ депозит ҳисоб рақамидан фуқаролар Остонов Чори Уразович 
ва Рамазонов Раим Мавқи ўғлига 6.000,000 сўмдан гаровга қўйилган 
пулларни қайтариш тўғрисидаги ижро иши иш юритувига  
19.04.2023 йилда келиб тушганлигини ва шу куннинг ўзида ижро иши 
қўзғатганлигини, шундан сўнг Қашқадарё вилоят ИИБга депозитдаги 
пулларни МИБ Қамаши туман бўлимининг мунис ҳисоб рақамига 
қайтариш бўйича хат қилганлигини, хатни бир нусхада ёзиб вилоят 
ИИБга юборганлигини, хат нусхаси иш ҳужжатларида мавжуд 
эмаслигини, шундан сўнг 10.05.2023 йилда иккала фуқарога 
қайтарилиши лозим бўлган жами 12 млн сўм пул маблағлари МИБ 
Қамаши туман бўлимининг мунис ҳисоб рақамига келиб тушганлигини, 
шундан сўнг, орадан анча вақт ўтиб 2024 йилнинг январь ойида фуқаро 
Рамазонов Раимнинг номига "Микрокредитбанк"дан банк пластик 
картаси очтириб, 18.01.20024 йилда Р.Рамазоновнинг номига 
"Микрокредитбанк"дан очилган 9860130124777777 рақамли пластик 
картасига 6.000,000 сўм пул маблағларини ташлаганлигини, ушбу 
тушган пулларни Қамаши туманида жойлашган банкоматлар орқали 

нақдлаштириб, Шаҳрисабз туманида яшаб, қурилиш моллари сотиш 
билан шуғулланувчи фуқаро Турдиев Султондан олган маҳсулотимнинг 
қарзи эвазига берганлигини, 2022 йилнинг охирида Турдиев Султондан 
жами 11 млн сўмлик цемент маҳсулотларини олганлигини, ушбу цемент 
маҳсулотларини Қамаши тумани “Баландчайла” МФЙда яшовчи фуқарога 
ҳомийлик асосида уй қурилишига олиб келганлигини, ушбу цемент 
маҳсулотларини ўз ихтиёри билан олиб борганлигини, унга цемент 
маҳсулотларини олиб бориш ҳақида бирор бир киши ёки раҳбарият 
топшириқ бермаганлигини, лекин ҳомийлик бўйича умумий 
топшириқлар бўлганлигини, бундан ташқари Ч.Остоновнинг номига 
"Микрокредитбанк"дан очилган 6262920082825323 рақамли банк 
пластик картасига 19.04.2024 йилда 6.000.000 сўм гаров пулларини 
ташлаганлигини ва пулларни Қамаши туман ҳудудида жойлашган 
банкоматлар орқали нақдлаштириб, фуқаро С.Турдиевдан олган 
қарзлари эвазига берганлигини, орадан бир неча кун вақт ўтиб, у 
“Пайнет” тизими орқали 5 млн сўм пулларни фуқаро Ч.Остоновнинг 
номига очилган банк пластик картасига ташлаганлигини, шундан сўнг, у 
20.05.2024 йилда такси орқали Ч.Остоновнинг номига очилган 
6262920082825323 пластик картасини такси орқали унинг розилиги 
билан Умиров Суннатуллога бериб юборганлигини ва “Пайнет” тизими 
орқали пластик картага 1 млн сўм пулларни ташлаганлигини, шунингдек 
Фуқаро Р.Рамазонов 23.05.2024 йилда МИБ Қамаши туман бўлимига 
келганида унга тегишли бўлган пластик картасини ўзига бериб пластик 
картага “Пайнет” тизими орқали пул ташлаб уни банкомат орқали ечиб 
пулларни унинг қўлига бериб, далолатнома қилиб қолганлигини, 
шунингдек, Жиноят ишлари бўйича Қарши шаҳар судининг  
28.02.2022 йилдаги ижро варақасига асосан Ўз Рес ЖКнинг  
28,211-моддаси 2-қисми “а” банди ва 25,168-моддаси 3-қисми “б” банди 
билан судланган фуқаро Равшанов Қузимурод Чориевичдан давлат 
фойдасига 24 500 000 сўм миқдорда яъни БҲМнинг 100 баравари 
миқдорда жиноий жарима ундириш тўғрисидаги ижро иши  
02.03.2022 йилда келиб тушганлигини ва у 09.03.2022 йилда ижро иши 
қўзғатганлигини, фуқаро Қ.Равшанов бюджетдан ташқари пенсия 
жамғармасидан нафақа олаётганлиги сабабли Қонуннинг 64-моддасига 
асосан қарздорлик сўндиришни унинг нафақа пулига қаратиб 
қўйганлигини, шунингдек, фуқаро Қ.Равшановни уни 2024 йилнинг март 
ойида хизмат хонасига чақириб, у тўлов қилишдан қочиб кетмаслиги 
учун унинг ёнида бўлган 2 дона Халқ банкидан очилган пластик 
картасини ва фуқаролик паспортини олиб қўйганлигини, шундан сўнг 
2024 йилнинг март ойидан 2024 йилнинг май ойига қадар фуқаро 
Қ.Равшановнинг унда қолган пластик карталарига жами бўлиб  
3.124,827 сўм пул маблағлари тушганлигини, бу орада 2024 йилнинг 
апрель ойида унинг қариндоши И.Тохиров унинг олдига келиб унга 

3.000,000 сўм миқдорда нақд пулларни берганлигини, пулларни олиб 
қолганидан сўнг унга пулларни олиб қолганлиги бўйича далолатнома 
қилмаганлигини, бундан ташқари ушбу пулларни МИБ Қамаши туман 
бўлими ҳисоб рақамига ҳам кирим қилмаганлигини, шундан сўнг 
30.05.2024 йилда фуқаро Қ.Равшанов унинг олдига 5.250,000 сўм 
пулларни жиноий жаримасини тўлаш учун олиб келганлигини, ушбу 
пулларни олганидан сўнг далолатнома қилганлигини, бироқ ҳозирги 
кунда ушбу далолатнома қаерда эканлигини билмаслигини, уни қаерга 
қўйганлигини эслай олмаслигини, у Қ.Равшановдан 5.250,000 сўм 
пулларни олганидан сўнг пулларни иш столининг тортмасига солиб, ўзи 
Қ.Равшанов билан ЖИБ Қамаши туман судига унинг жиноий жаримасини 
бошқа турдаги жазога алмаштириш учун кетганлигини, фуқаро 
Қ.Равшановнинг жарима жазоси учун тўланган ва у ишлатиб юборган 
пуллар ҳисобига жами 12.500,000 сўм миқдорда пулларни МИБ ҳисоб 
рақамига кирим қилинганлиги тўғрисида маълумотнома тузиб, фуқаро 
Қ.Равшановни қолган жарима жазосини бошқа турдаги жазога 
алмаштириш учун ЖИБ Қамаши туман судига олиб борганлигини, бироқ 
пул маблағлари МИБ Қамаши туман бўлим ҳисобига кирим 
қилинмаганлигини, ЖИБ Қамаши туман судининг 30.05.2024 йилдаги 
ажрими билан фуқаро Қ.Равшановнинг тўланмай қолган 12 млн сўм 
жарима жазоси 2 ой 9 кун озодликни чеклаш жазосига 
алмаштирилганлигини ва унинг ўтаб турган озодликни чеклаш жазосига 
тўлиқ қўшиши йўли билан 2 йил 6 ой 3 кун озодликни чеклаш жазоси 
тайинланганлигини, шундан сўнг 31.05.2024 йилда ижро ишини 
Қонуннинг 37-моддаси билан тамомлаганлигини, фуқаро Қ.Равшановдан 
олган жами 11.374,827 сўм маблағларининг 6.124,827 сўм қисмини 
Шаҳрисабз туманида яшовчи Турдиев Султондан қарзга олган цемент 
маҳсулотлари учун берганлигини, 5.250,000 сўм қисмини ишлар билан 
бўлиб иш столи тортмасида қолдирганлигини, 05.06.2024 йилда жами 
10.523,050 сўм пулларни МИБ Қамаши туман бўлим депозит ҳисоб 
рақамига тўлаганлигини, қолган 2.000,000 сўм пуллар фуқаро 
Қ.Равшановнинг пенсиясидан ушлаб қолиниб тўғридан тўғри бўлим 
ҳисоб рақамига тушганлигини, фуқаро Р.Рамазоновнинг номига 
"Микрокредитбанк"дан очилган 9860130124777777 рақамли банк 
пластик картасини "Микрокредитбанк"да ишловчи ходимларидан 
олганлигини, бундан фуқаро Р.Рамазоновнинг хабари бўлмаганлигини, 
фуқаролар Р.Рамазонов ва Ч.Остоновларни топа олмаганлиги сабабли 
12.000,000 сўм маблағлар мунис ҳисоб рақамда қолиб кетганлигини, 
мунис ҳисоб рақамига келиб тушган пулларнинг ушбу карталарга ташлаб 
ундирувчиларга бериш учун “Микрокредитбанк”дан пластик карталари 
очтирганлигини, фуқаро Р.Рамазоновни ўзини топа олмаганлиги сабабли 
унинг номидан банк пластик картаси олиш ҳақида ариза бериб, пластик 
карта тайёр бўлганидан сўнг “Микрокредитбанк”дан ўзи олганлигини, 

фуқаро Қ.Равшановдан икки дона банк пластик карталарини ва 
фуқаролик паспортини у қочиб кетмаслиги учун ундан талаб қилиб олиб 
қўйганлигини, Қ.Равшановнинг ўзи банк пластик карталарининг пин 
кодини айтганлигини, Қ.Равшановнинг қариндоши И.Тохиров олиб 
келган 3 млн сўм ҳамда Қ.Равшановнинг ўзи олиб келган 5.250,000 сўм 
нақд пулларни у ижро ишлари юзасидан ишлари кўплиги ва шошиб 
турганлиги сабабли нақд шаклда олиб қолганлигини, Қ.Равшановдан 
5.250,000 сўм нақд пулларни унинг жарима жазосининг 5.250,000 сўм 
қисмини сўндириш учун олиб қолганлигини, бироқ иш ҳажми кўплиги 
сабабли пуллар кирим қилинмасдан қолганлигини, фуқаро Қ.Равшановга 
бирор бир ҳолатда ишини енгиллатиб беришни ваъда қилмаганлигини, у 
далолатнома нусхасидан фуқаро Қ.Равшановга тақдим қилмаганлигини, 
фақатгина 2 дона пластик карта ва фуқаролик паспортини олиб 
қолганлигини ва уларни 30.05.2024 йилда қайтариб берганлигини, 
фуқаро Қ.Равшановга жарима жазосини суд орқали енгиллаштириб 
беришни айтмаганлигини, унга жарима жазосини бошқа жазога 
алмаштирилишини айтганлигини, фуқаро Қ.Равшновга суднинг бўлиш 
кунини назарда тутиб ушбу гапни айтганлигини, Қ.Равшановнинг 
жарима жазосини суд орқали бошқа турдаги жазога алмаштириб бериш 
учун тақдимнома киритганлигини, чунки Қ.Равшанов жарима жазосини 
тўламасдан келаётганлигини, С.Аламовнинг кўрсатмалари қисман 
тўғрилигини, яъни бирор бир шахс бу ҳақида унга топшириқ 
бермаганлигини, бироқ, унинг ўзи цементни ўз ихтиёри билан қурилиш 
бўлаётган жойга олиб борганлигини, қўйилган айбловга иқрор 
эмаслигини баён қилиб, кўрсатув берди.  

Судда жабрланувчи Қ.Равшанов, ЖИБ Қарши шаҳар судининг 
28.02.2022 йилдаги ҳукми билан 5 йил 2 ой ОМҚ ҳамда БҲМнинг  
100 баравари ўша пайтдаги ҳисоб билан 24.500,000 сўм жарима жазоси 
тайинланганлигини, суд ҳукми бўйича ОМҚ жазосини ўтаб бўлганидан 
сўнг уни жарима жазоси бўйича МИБ Қамаши туман бўлимига 
чақиришганлигини, 26.03.2024 йилда туман МИБ бўлимига борганида 
Ш.Муминов исмли ходим унга анчадан буён уни қидириб юрганлигини, 
жарима жазосини тўламаса “возврат” қилиб қаматиб юборишини айтиб, 
ундан чўнтакларидаги нарсаларни чиқаришини сўраганлигини, шунда 
Ш.Муминов чўнтагидаги 2 дона пластик карталари, 80 минг сўм пули ва 
фуқаролик паспортини олиб қолиб, уни ЖИБ Қамаши туман судига олиб 
борганлигини, суд биносида кутиб турганида у бир хонага кириб чиқиб, 
унга судьядан 2 кунга рухсат олганлигини, шу икки кунни ичида жарима 
жазосини тўлаши лозимлигини айтганлигини, шу орада ўғли 
Ш.Муминовда қолган 8600061008974528 рақамли пластик картасига 
28.03.2024 йилда 490.196 сўм ташлаб, 28.03.2024 йилда куёви И.Тохиров 
Ш.Муминовга 3 млн сўм нақд пул олиб борганлигини, бироқ Ш.Муминов 
куёвига бирор бир чек бермасдан пулни олиб қолганлигини, шундан сўнг 

унга тегишли бўлган 5614682025305055 рақамли пластик картага 
02.04.2024 йилда 627.210 сўм ва 02.05.2024 йилда 654.480 сўм нафақа 
пули, 8600061008974528 рақамли пластик картасига 30.04.2024 йилда 
ўғли томонидан 352.941 сўм, 06.05.2024 йилда 1 млн сўм ўтказиб 
берилган бўлиб, ўзи 28.05.2024 йилда нақд шаклдаги 5.250,000 сўм 
пулларни Ш.Муминовга берганлигини, бундан ташқари унинг 
пенсиясидан 281.160 минг сўмдан 3 ой яъни 2023 йилнинг сентябрь, 
октябрь, декабрь ойида, 300.960 сўмдан 2 ой 2023  йил декабрь ва  
2024 январь ойида, 279.40 сўмдан 2 маротаба 2024 йилнинг март ойида 
ушлаб қолинганлигини, шундай қилиб у жами ҳисобда 11.374,827 сўм 
пулларни МИБ Қамаши туман бўлим бошлиғи ўринбосарига 
берганлигини, шундан сўнг 28.05.2024 йилда Ш.Муминов уни ЖИБ 
Қамаши туман судига олиб бориб, 12.250,000 сўм тўланмаган жарима 
жазосини 2 йил 6 ой 3 кун муддатга озодликни чеклаш жазосига 
алмаштирилганлигини, суддан чиққанидан сўнг Ш.Муминов унга 
пластик карталари ва паспортини қайтариб берганлигини, у 
Ш.Муминовнинг ҳаракатларидан норози бўлиб, ДХХ вилоят 
бошқармасига мурожаат қилганида мурожаатига асосан унга  
28.05.2024 йилда 5.250,000 сўм пуллар ДХХ ходимлари томонидан 
берилганлигини ва у ушбу пулларни МИБ Қамаши туман бўлими 
бошлиғи ўринбосари Ш.Муминовга шу куннинг ўзида топширганлигини, 
бироқ, у шу пайтнинг ўзида уни қилган тўловини олиб қолиб, жарима 
жазосининг қолган қисмини бошқа турдаги жазога алмаштириш учун 
ЖИБ Қамаши туман судига олиб борганлигини ва унинг жазоси 
озодликни чеклаш жазосига алмаштирилганлигини, Ш.Муминов 
26.03.2024 йилда унга тегишли бўлган фуқаролик паспортини ва иккита 
5614682025305055 ва 8600061008974528 рақамли пластик карталарини 
бирор бир асоссиз уни тополмаганлигини важ қилиб, пластик 
карталарини талаб қилганлиги сабабли унга берганлигини, унга 
тегишли бўлган банк пластик карталарини Ш.Муминов олиб қолганидан 
сўнг унга ўғли томонидан пул ташланганлигини, шундан сўнг 
Ш.Муминов қўнғироқ қилиб, банк пластик карталарининг кодини 
сўраганда унга кодларни айтганлигини, Ш.Муминов бирор маротаба унга 
тўлов қилгани учун квитанция ёки чеклар бермаганлигини, 
Ш.Муминовга нисбатан қонуний чора кўришни сўрашини билдириб, 
кўрсатув берди.                                                    

Судда жабрланувчи Ч.Остонов, “Қашқадарё Гранд Бунёдкор 
Қурувчи” МЧЖда  2021-2023 йиллар давомида прораб бўлиб 
ишлаганлигини, 08.10.2022 йилда қурилиш майдонида бахтсиз ҳодиса 
содир бўлиб, ҳамкасби Ф.Қоржовов вафот этиб у ва ҳамкасби Рамазонов 
Раим жиной жавобгарликка тортилганликларини, унга нисбатан ЖИБ 
Қамаши туман судининг 24.03.2023 йилдаги ҳукми билан 2 йил муддатга 
озодликни чеклаш жазоси тайинланганлигини ва дастлабки тергов 

давомида қўйилган 6 млн сўм “гаров” пулини унга қайтарилиши 
белгиланганлигини,  шундан сўнг 17.04.2023 йилда “гаров” пулини 
қайтариш ҳақидаги ижро варақаси МИБ Қамаши туман бўлимига келиб 
тушганлигини, бироқ у бу ҳақида 2024 йилнинг март-апрель ойларида 
МИБ Қамаши туман бўлими бошлиғи ўринбосари Ш.Муминов қўнғироқ 
қилганидан сўнг хабар топганлигини, Ш.Муминов чақирганидан сўнг 
МИБ Қамаши туман бўлимига келганида Ш.Муминов уни 
“Микрокредитбанк” Қамаши туман филиалига олиб бориб, номига 
очилган банк пластик картасини олганлигини, шундан сўнг Ш.Муминов 
унга ҳозирда ушбу пластик картанинг ичида пул йўқлигини, шу сабабли 
ўзида олиб қолишини, пул тушганидан сўнг бериб юборишини 
айтганлигини, шунда у пластик картани Ш.Муминовга қолдириб, 
“Қашқадарё Гранд Бунёдкор Қурувчи” МЧЖ раҳбари С.Умировга 
қўнғироқ қилиб, унга бўлган ҳолатни айтганлигини, С.Умировга номига 
пластик картаси “гаров” пулини қайтариш мақсадида очилганлигини 
айтганидан сўнг уйига қайтганлигини, шундан сўнг у “гаров” пулларини 
“Қашқадарё Гранд Бунёдкор Қурувчи” МЧЖ раҳбари С.Умиров тўлаб ушбу 
масала билан ўзи шуғулланаётганлиги сабабли ушбу пластик карталарга 
қизиқмаганлигини, МИБ Қамаши туман бўлимидан қайтганидан сўнг 
орадан бир неча кун ўтиб Умиров Суннатило унга қўнғироқ қилиб, “Чори 
ака ўша куни МИБ Қамаши туман бўлимига Ш.Муминовга ташлаб кетган 
пластик карталарни олмадингизми” деганлигини, шунда ўша куни 
қайтиб келганидан сўнг пластик картани олмаганлигини айтганлигини, 
орадан бир қанча вақт ўтиб 20.05.2024 йилда Ш.Муминов унининг 
номига очилган пластик картасини С.Умировга бериб юборганлигини, у 
ва Р.Рамазоновга нисбатан бўлган жиноят иши юзасидан “гаров” пулини 
“Қашқадарё Гранд Бунёдкор Қурувчи” МЧЖ раҳбари С.Умиров 
тўлаганлигини,  у фақат пластик картани олиш учун 
“Микрокредитбанк”ка келганлигини, у гаров пулларини олиш учун 
бирор бир ариза ёзмаганлигини, фақатгина “гаров” пулларини С.Умиров 
олганидан сўнг 2024 йилнинг июнь ойида МИБ Қамаши туман бўлимига 
келиб тилхат ёзиб берганлигини, Ш.Муминовга нисбатан қонуний чора 
кўришни сўрашини билдириб, кўрсатув берди.  

Судда жабрланувчи Р.Рамазонов, “Қашқадарё Гранд бунёдкор 
қурувчи” МЧЖда дастлаб ҳайдовчи, кейинчалик қоровул бўлиб ишлаб 
келишини, 08.10.2022 йилда қурилиш майдонида бахтсиз ҳодиса содир 
бўлиб, ҳамкасби Ф.Қоржовов вафот этиб ўзи ва Ч.Остонов жиноий 
жавобгарликка тортилганлигини, ушбу ҳолат юзасидан жиноят ишида 
айбланувчи тариқасида жалб қилинганидан сўнг 6 млн сўмдан жами  
12 млн сўм миқдорда ИИБнинг махсус ҳисоб рақамига “гаров” пулини 
МЧЖ раҳбари С.Умиров тўлаб берганлигини, шундан сўнг ЖИБ Қамаши 
туман судининг 24.03.2023 йилдаги ҳукми билан у ва Ч.Остонов жиноий 
жавобгарликка тортилганлигини, 17.04.2023 йилда гаров пулларини 

қайтариш тўғрисидаги ижро варақаси МИБ Қамаши туман бўлимига 
келиб тушганлигини, бироқ унинг ушбу ҳолатдан хабари 
бўлмаганлигини, ушбу ҳолатдан С.Умиров вилоят МИБга мурожаат 
қилганидан сўнг хабар топганлигини ва унга Умиров Суннатуло МИБ 
Қамаши туман бўлимига “Шуҳрат” исмли ижрочининг олдига бориши 
керак эканлигини айтганидан сўнг 2024 йилнинг май ойининг 
охирларида МИБ Қамаши туман бўлими биносига келганлигини, 
келганидан сўнг унинг олдига қора рангли “Жентра” русумли 
автотранспорт воситасида ўзини “Шуҳрат” деб таништирган давлат 
ижрочиси келиб, уни “Микрокредитбанк” Қамаши туман филиалига  олиб 
борганлигини, борганидан сўнг  “Шуҳрат” ёнидан пластик картани 
чиқазиб банк ходимларига бериб, унга пин код қўйдириб ичида пул 
борлиги тўғрисидаги чекни чиқариб, берганлигини, шундан сўнг у 
“гаров” пулини С.Умиров тўлаганлиги сабабли пластик картани ичидаги 
пуллари билан С.Умировга берганлигини, МИБ Қамаши туман бўлимига 
ҳам “Микрокредитбанк”ка ҳам мурожаат қилмаганлигини, пластик 
картани олиш учун ҳам банкка бормаганлигини, Ш.Муминовга нисбатан 
қонуний чора кўришни сўрашини билдириб, кўрсатув берди.  

Судда гувоҳ И.Тохиров, Равшанов Қўзимурод унинг ҳам поччаси  ҳам 
қайнотаси бўлишини, яъни у аммаси Мейлиева Маърифатнинг қизига 
уйланганлигини, қайнотаси 2022 йилда ЎзР Жкнинг 168-моддаси билан 
судланиб бир муддат озодликдан маҳрум қилиш жазосини ўтаб 
чиққанидан сўнг, унга нисбатан қўлланилган жарима жазосини ундириш 
МИБ Қамаши туман бўлимига келиб тушганлигини, қайнотаси 
Қ.Равшанов 28.03.2024 йилда унинг олдига келиб, МИБ Қамаши туман 
бўлимига тўлов қилиши лозимлигини, агарда ўзи борса қамоққа олиб 
қўйиши мумкинлигини айтиб ундан 3 млн сўм пул маблағларини МИБ 
Қамаши туман бўлимига бориб, МИБ ўринбосари Ш.Муминовга тўлов 
қилиб келишини илтимос қилганлигини, шундан сўнг унинг гапига рози 
бўлиб шу куннинг ўзида МИБ Қамаши туман бўлимига Ш.Муминовнинг 
олдига келганлигини, келганидан сўнг у Ш.Муминовга фуқаро 
Қ.Равшановнинг жарима жазоси учун 3 млн сўм тўлов олиб 
келганлигини, ушбу пулни қандай тартибда, қайси банкка тўлаши 
лозимлигини айтганлигини, шунда Ш.Муминов унга “бу ерда мен нима 
қилиб ўтирибман. Менга берасиз-да” деб айтганлигини, у ушбу 3 млн сўм 
пулларни Ш.Муминовга берганидан сўнг ушбу олиб қолган пул учун 
квитанция ёки чек беришини айтганлигини, шунда у қайнотаси 
Қ.Равшановга қўнғироқ қилиб “Юборган одамингиз мендан чек 
сўраяпти-ку, сиз билан биз бир кунликми, ёки менга ишонмаяпсизми” деб 
айтганлигини, бироқ у қайнотаси телефондан нима деганини 
эшитмаганлигини  ва пулни топшириб, чиқиб кетганлигини, 3 млн сўм 
тўлов қилиш учун борганида Ш.Муминовдан нима сабабдан 
Қ.Равшановнинг паспорти ва пластик карталарини олиб қолганлигини, 

бунга ҳақи йўқлигини айтганида, у “биз Қ.Равшанов билан шунга 
келишганмиз” деб айтганлигини билдириб, кўрсатув берди.  

Судда гувоҳ С.Умиров, “Қашқадарё Гранд бунёдкор қурувчи” МЧЖ 
раҳбари бўлиб, 2022 йилдан бошлаб ишлаб келишини, МЧЖнинг асосий 
фаолияти қурилиш бўлиб, 08.10.2022 йилда қурилиш майдонида бахтсиз 
ҳодиса содир бўлиб, ишчилари Р.Рамазонов ва Ч.Остоновлар Ўз Рес 
ЖКнинг 257-моддаси билан жавобгарликка тортилишганлигини, ушбу 
ҳолат юзасидан улар жиноят ишига айбланувчи тариқасида жалб 
қилинганидан сўнг уларнинг шароити оғир бўлганлиги сабабли 
уларнинг номидан у 6 млн сўмдан жами 12 млн сўм миқдорда ИИБнинг 
махсус ҳисоб рақамига “гаров” пули қўйганлигини, шундан сўнг ЖИБ 
Қамаши туман судининг 24.03.2023 йилдаги ҳукми билан Ч.Остонов ва 
Р.Рамазоновлар жиноий жавобгарликка тортилишиб, 17.04.2023 йилда 
“гаров” пулларини қайтариш тўғрисидаги ижро варақаси МИБ Қамаши 
туман бўлимига келиб тушганлигини, 2023 йилнинг апрель-май 
ойларида МИБ Қамаши туман бўлими ходими билан телефон орқали 
гаплашиб, ундан пулларни “гаров” сифатида у қўйганлигини, уларни 
қайтариб олиши кераклигини айтганида у пулларни фақат Ч.Остонов ва 
Р.Рамазоновларнинг ўзи олиши мумкинлигини айтганлигини, ушбу 
ҳақида фақат телефон орқали 90-899-66-64 рақами билан боғланиб 
гаплашганлигини, ушбу ижрочининг кимлигини билмаганлигини, 
шундан сўнг 2024 йилнинг апрель ойида собиқ ишчиси Ч.Остонов унга 
телефон қилиб, МИБ Қамаши туман бўлимига борганлигини, у ерда банк 
орқали пластик карта очтирганлигини ва пластик картани “Шуҳрат” 
исмли ижрочига ташлаб кетиши кераклигини, пул тушганидан сўнг 
“Шуҳрат” пластик картани бериб юборишини айтганлигини, шу сабабли 
картани ташлаб кетишига рухсат сўраганлигини, шунда унинг гапларига 
ишониб ҳақиқатдан ҳам пластик карта пул тушириш учун керак деб 
ўйлаб Ч.Остоновга картани ташлаб кетаверишини айтганлигини, орадан 
бир неча кун ўтишига қарамасдан МИБ Қамаши туман бўлими давлат 
ижрочиси кейинчалик исми маълум бўлган Ш.Муминов  пластик картани 
бериб юбормаганлигини, шунда унга бир неча маротаба қўнғироқ қилиб, 
пластик картага пулни тушириб бериб юборишини, бўлмаса юқори 
турувчи органларга мурожаат қилишини айтганлигини, шунда у 
телефондан мурожаат қилиш ҳуқуқи эканлигини, истаган жойига 
мурожаат қилиши мумкинлигини айтганидан сўнг у вилоят МИБга бориб 
ариза ёзганлигини, ариза ёзганидан сўнг 20.05.2024 йилда унга “Шуҳрат” 
Ч.Остоновга тегишли пластик картани таксидан Қарши шаҳрига бериб 
юборганлигини, бироқ пластик картада 5 млн сўм пул бор эканлигини, 
орадан 2 кун ўтиб 22.05.2024 йилда ушбу Ч.Остоновга тегишли пластик 
картага яна 1 млн сўм пул тушганлигини, “гаров” таъминотини 
Ч.Остоновнинг номидан ўзи тўлаганлиги сабабли Ч.Остоновнинг номига 

очилган пластик картани унинг хабардорлигида ўзи олганлигини 
билдириб, кўрсатув берди.  

Судланувчи Ш.Муминовнинг содир этган жиноятидаги айби, 
ўзининг судда берган кўрсатуви, жабрланувчилар ва гувоҳларнинг 
дастлабки тергов берган тушунтиришлари ва сўроқлари, 
жабрланувчилар ва гувоҳларнинг судда берган кўрсатувлари, банк 
айланма маълумотлари, хизмат текширув хулосаси ва судда аниқланган 
бошқа объектив далиллар билан исботланган. 

Суд судланувчи Ш.Муминовнинг жиноят содир этмаганлиги 
ҳақидаги важларини муҳокама қилиб, унинг судда келтирган важларини 
ўзининг судда берган кўрсатуви, жабрланувчилар ва гувоҳларнинг 
дастлабки тергов берган тушунтиришлари ва сўроқлари, 
жабрланувчилар ва гувоҳларнинг судда берган кўрсатувлари, банк 
айланма маълумотлари, хизмат текширув хулосаси ва судда аниқланган 
бошқа объектив далиллар билан тўлиқ рад қилади ва ушбу важлар 
жавобгарликдан қутулиб қолиш мақсадида келтирилган важлар деб 
баҳоланади.  

Суд, судланувчи Ш.Муминовнинг ҳаракатларини юридик 
малакаланишини муҳокама қилиб, тергов органи томонидан “мансаб 
мавқеини суиистеъмол қилиш йўли билан, ўзига ишониб топширилган 
ўзганинг мулкини такроран ўзлаштириш йўли билан талон-тарож 
қилиш”да ифодаланган ҳаракатларини Ўзбекистон Республикаси 
ЖКнинг 167-моддаси 2-қисми “б,г” бандлари билан ҳамда “мансаб 
сохтакорлиги, яъни давлат органи, давлат иштирокидаги ташкилот ёки 
фуқароларнинг ўзини ўзи бошқариш органи мансабдор шахсининг 
ғаразгўйлик ёки бошқа манфаатларни кўзлаб расмий ҳужжатларга била 
туриб сохта маълумотлар ва ёзувлар киритиши, ҳужжатларни 
қалбакилаштириши ёки била туриб сохта ҳужжатлар тузиши ва тақдим 
этиши фуқароларнинг ҳуқуқларига ёки қонун билан қўриқланадиган 
манфаатларига ёхуд давлат ёки жамоат манфаатларига жиддий зарар 
етказилишига сабаб бўлиш ҳаракатларни  такроран содир этиш”да 
ифодаланган Ўзбекистон Республикаси ЖКнинг 209-моддаси 2-қисми “а” 
банди билан тўғри малакаланган деб ҳисоблайди. 

Шу билан бирга, Ш.Муминов Ўзбекистон Республикаси 
Конституциясининг 60-моддасида “Фуқаролар Конституция ва 
қонунларга риоя этишга мажбурдирлар” деб кўрсатилган талабларига 
зид равишда, қонун талабларига зид равишда ўзларига ишониб 
топширилган ёки ихтиёрида бўлган ўзганинг мулкини ўзлаштириш ва 
растрата қилиш йўли билан талон-торож қилиш жиноятини содир 
қилишиб, конституция ва қонун талабларини поймол қилишган. 

Суд судланувчи Ш.Муминовнинг шахсини ва оилавий шароитини 
Жиноят кодексининг 55-моддасига асосан жазони енгиллаштирувчи 
ҳолатлар сифатида эътиборга олиб, унинг ҳаракатларида ЖКнинг  

56-моддасида назарда тутилган жазони оғирлаштирувчи ҳолатлар 
мавжуд эмас деб ҳисоблайди. 

Ўзбекистон Республикаси Олий суди Пленумининг 2006 йил  
3 февралдаги “Судлар томонидан жиноят учун жазо тайинлаш амалиёти 
тўғрисида”ги 1-сонли Қарорининг 1-бандида, “Судларнинг эътибори 
жиноят учун жазо тайинлашда қонунийлик инсонпарварлик, одиллик ва 
жавобгарликнинг муқаррарлиги принципларига қатъий амал қилишга 
қаратилиши лозим”лиги, 3-бандида “Жиноят кодексининг  
8, 54-моддалари мазмунига кўра жазо адолатли бўлиши, ҳар бир ҳолатда 
индивидуал тайинланиши, жиноятнинг хусусияти ва ижтимоий 
хавфлилик даражасига, айбдорнинг шахсига, шунингдек жазони 
енгиллаштирувчи ва оғирлаштирувчи ҳолатларга мувофиқ бўлиши 
керак”лиги ҳақида тушунтириш берилган. 

Суд, судланувчи Ш.Муминовга нисбатан жазо тури ва миқдорини 
белгилашда унинг шахсини ва оилавий шароитини, етказилган зарарлар 
тўлиқ қопланганлигини, шунингдек, жабрланувчиларнинг даъвоси 
борлигини инобатга олиб, юқоридаги Пленум қарори ва Жиноят 
кодексининг инсонпарварлик ҳамда одиллик принципларига таяниб, 
унинг оилавий шароитини, шу билан биргаликда содир этилган 
жиноятнинг ижтимоий хавфлилигини инобатга олиб, уни жамиятдан 
ажратмаган ҳолда ахлоқан тузатиш имконияти бор деган қатъий фикрга 
келиб, айбли деб топилаётган ЖКнинг Ўзбекистон Республикаси ЖКнинг 
167-моддаси 2-қисми билан, ЖКнинг 45-моддасини қўллаб, ҳуқуқни 
муҳофаза қилиш идораларида, жумладан МИБ тизимида ишлаш 
ҳуқуқидан ҳамда давлат ташкилотларида мансабдорлик ва моддий 
жавобгарлик вазифаларида ишлаш ҳуқуқидан маҳрум қилган ҳолда 
ахлоқ тузатиш ишлари жазоси тайинлашни, ЖКнинг 209-моддаси  
2-қисмининг “а” банди билан ҳуқуқни муҳофаза қилиш идораларида, 
жумладан МИБ тизимида ишлаш ҳуқуқидан ҳамда давлат 
ташкилотларида мансабдорлик ва моддий жавобгарлик вазифаларида 
ишлаш ҳуқуқидан маҳрум қилган ҳолда озодликни чеклаш жазоси 
тайинлашни, ЖКнинг 59-моддасига асосан тайинланган жазоларни 
ЖКнинг 61-моддаси тартибида қисман қўшиб, ҳуқуқни муҳофаза қилиш 
идораларида, жумладан МИБ тизимида ишлаш ҳуқуқидан ҳамда давлат 
ташкилотларида мансабдорлик ва моддий жавобгарлик вазифаларида 
ишлаш ҳуқуқидан маҳрум қилган ҳолда озодликни чеклаш жазоси 
тайинлашни ва ЖКнинг 61-моддасига асосан тайинланган озодликни 
чеклаш ва МҲМҚ жазоларини алоҳида ижро эттиришни белгилашни, 
ҳукм қонуний кучга киргач унга нисбатан танланган “муносиб хулқ 
атворда бўлиш тўғрисида тилхат” эҳтиёт чорасини бекор қилишни ҳамда 
етказилган зарарлар тўлиқ қопланганлигини қайд этиб, ёзма далил деб 
эътироф этилган ҳужжатларни жиноят иши билан бирга сақлашни лозим 
топади. 

Ўзбекистон Республикаси ЖПКнинг 454-457, 460, 463, 465-468,  
471-473-моддаларига амал қилиб, суд 

 
Ҳ У К М     Қ И Л Д И: 

 
Муминов Шуҳрат Юсупович (Muminov Shuuhrat Yusupovich) 

Ўзбекистон Республикаси ЖКнинг 167-моддаси 2-қисми “б,г” бандлари 
ва 209-моддаси 2-қисмининг “а” бандида назарда тутилган жиноятларни 
содир этганликда айбли деб топилсин. 

Унга: 
-Ўзбекистон Республикаси ЖКнинг 167-моддаси 2-қисми  

“б,г” бандлари билан, ЖКнинг 45-моддасини қўллаб, 1 (бир) йил муддатга 
ҳуқуқни муҳофаза қилиш идораларида, жумладан МИБ тизимида ишлаш 
ҳуқуқидан ҳамда давлат ташкилотларида мансабдорлик ва моддий 
жавобгарлик вазифаларида ишлаш ҳуқуқидан маҳрум қилиб, иш 
ҳақининг 20 % давлат даромади ҳисобига ушлаб қолган ҳолда 2 йил 
ахлоқ тузатиш ишлари жазоси тайинлансин. 

ЖКнинг 209-моддаси 2-қисмининг “а” банди билан 1 (бир) йил  
6 (олти) ой муддатга ҳуқуқни муҳофаза қилиш идораларида, жумладан 
МИБ тизимида ишлаш ҳуқуқидан ҳамда давлат ташкилотларида 
мансабдорлик ва моддий жавобгарлик вазифаларида ишлаш ҳуқуқидан 
маҳрум қилиб, 2 (икки) йил озодликни чеклаш жазоси тайинлансин. 

ЖКнинг 59-моддасига асосан тайинланган жазоларни ЖКнинг  
61-моддаси тартибида қисман қўшиб, 2 (икки) йил муддатга муддатга 
ҳуқуқни муҳофаза қилиш идораларида, жумладан МИБ тизимида ишлаш 
ҳуқуқидан ҳамда давлат ташкилотларида мансабдорлик ва моддий 
жавобгарлик вазифаларида ишлаш ҳуқуқидан маҳрум қилиб, 2 (икки) 
йил 6 (олти) ой озодликни чеклаш жазоси тайинлансин. 

ЖКнинг 61-моддасига асосан тайинланган озодликни чеклаш ва 
МҲМҚ жазолари алоҳида ижро эттирилсин. 

Ш.Муминовга озодликни чеклаш жазосини Шаҳрисабз шаҳар 
“Зиёкор” МФЙ, Арчазор кўчаси 132-уйда ўташ белгилансин. 

Озодликни чеклаш жазосини ўташ даврида Ш.Муминовнинг ИИБ 
ЖХХ Пробация гуруҳининг розилигисиз яшаш жойини ўзгартириши, 
Қашқадарё вилояти ҳудуддан ташқарига чиқиши ва куннинг кеч соат 
20:00дан эрталаб соат 08:00гача яшаш жойи Шаҳрисабз шаҳар “Зиёкор” 
МФЙ, Арчазор кўчаси 132-уйдан чиқиб кетиши тақиқлансин; 

Озодликни чеклаш жазосини ўташ даврида Ш.Муминовнинг 
зиммасига: 

-ресторан, кафе, бар ва клубларга бормаслик; 
-оммавий ва бошқа тадбирлар ўтказишда иштирок этмаслик каби 

қўшимча тақиқ (чеклаш)лар юклатилсин; 

Ш.Муминовга Ўзбекистон Республикаси ЖК 481-моддасининг  
3-қисмига асосан ИИБ ЖХХ Пробация гуруҳининг розилигисиз яшаш 
жойини ўзгартирмаслик, Қашқадарё вилояти ҳудуддан ташқарига 
чиқмаслик мажбуриятлари юклатилсин. 

Ш.Муминовга Ўзбекистон Республикаси ЖКнинг 481-моддаси  
5-қисми “Агар озодликни чеклашга ҳукм қилинган шахс жазони ўташ 
даврида ўзининг жиноий қилмишларини англаб етган, тузалиш йўлига 
қатъий ўтган, етказилган моддий ва маънавий зарарнинг ўрнини 
қоплаган бўлса, суд маҳкумга нисбатан илгари тайинланган тақиқларни 
(чеклашларни) тўлиқ ёки қисман бекор қилиши мумкинлиги ҳамда  
6-қисми “Агар озодликни чеклашга ҳукм қилинган шахс жазони ўташ 
даврида ўзининг жиноий қилмишларини англаб етган, тузалиш йўлига 
қатъий ўтган, етказилган моддий ва маънавий зарарнинг ўрнини 
қоплаган бўлса, суд маҳкумга нисбатан илгари тайинланган тақиқларни 
(чеклашларни) тўлиқ ёки қисман бекор қилиши мумкинлиги талаблари 
тушунтирилсин.  

Озодликни чеклаш жазосининг ўташ муддати ҳукм Шаҳрисабз 
шаҳар ИИБ ЖХХ Пробация гуруҳида ҳисобга қўйилган кундан бошлаб 
ҳисоблансин. 

Ҳукмни ижро қилиш Шаҳрисабз шаҳар ИИБ ЖХХ Пробация гуруҳи 
зиммасига юклатилсин. 

Ш.Муминовга нисбатан танланган тилхат эҳтиёт чораси ҳукм 
қонуний кучга киргач бекор қилинсин.  

Етказилган зарар тўлиқ қопланганлиги қайд этилсин. 
 
Ёзма далил деб эътироф этилган ҳужжатлар жиноят иши билан 

бирга сақлансин. 
Ҳукмдан норози томонлар ҳукм эълон қилинган кундан, 

судланувчи ва жабрланувчилар ҳукм нусхасини олган кундан бошлаб,  
10 (ўн) сутка муддат ичида апелляция тартибида, ҳукм қонуний кучга 
киргандан сўнг кассация тартибида шу суд орқали Қашқадарё вилоят 
судининг жиноят ишлари бўйича судлов ҳайъатига шикоят беришга, 
прокурор эса протест билдиришга ҳақлидирлар. 

 
 

              Раислик қилувчи      А.А.Ўралов 

